
Maharajni Stotram

మహారాజ్ఞీస్తోత్రమ్ 

ఓం యా ద్వాదశార్కపరిమణ్డితమూర్తిరేకాం
సింహాసనస్థితిమతీమురగైర్వృతాం   చ ।

దేవీమనక్షగతిమీశ్వరతాం ప్రపన్నాం  తాం
నౌమి భర్గవపుషీం  పరమార్థరాజ్ఞీమ్   ॥ ౧॥

యత్పాదపఙ్కజతలేఽమరమూర్ధమౌలి -
న్యస్తేన్ద్రనీలమణిసన్తతయః  పతన్తి ।

కిఞ్జల్కపానరతముగ్ధమధువ్రతత్వం  
రాజ్ఞీ సదా భగవతీ జననీవ నోఽవ్యాత్ ॥౨॥

ద్వారం యదీయచరణామ్బుజయుగ్మనిర్యద్-

రేణుస్మృతిర్వివృతమస్తి మహోదయానామ్ ।
అమ్బాధికప్రణయపూరితచిత్తవృత్తీ 

రాజ్ఞీ శుభం వితనుయాన్మమ సేవకస్య ॥ ౩॥
దమ్భం విహాయ భవదఙ్ఘ్రినతిం  తనోతియో

రాజ్ఞి ! దేవి న విముఞ్చతి ముక్తకాన్తామ్ ।
తం రూపహీనమపి కామభివాధిగమ్య

తాం త్వాం నతోస్మ్యఽశరణో భవభారఖిన్నః ॥ ౪॥
శాన్తిం నినాయ దశకన్ధరముగ్రరూపం 

యత్పాదసద్దశనఖాగ్రలుఠత్కిరీటః   ।
రామో దశేన్ద్రియనివృత్తివిధానదక్షో

రాజ్ఞీం  నతోస్మ్యఽశరణో జగదమ్బికాం తామ్ ॥ ౫॥
అర్కప్రభా  ప్రబలమోహతమఃప్రశాన్తౌ 

చన్ద్రద్యుతిర్భవభయద్విపదన్తభఙ్గే  ।
యాఽగ్నేః శిఖా దురితదారుణదారుదాహే

రాజ్ఞీమనన్యశరణః  ప్రణమామ్యహం  తామ్ ॥౬॥

మహారాజ్ఞీస్తోత్రమ్ 

కస్యాపి రాజ్ఞి బహుభాగ్యనిధేః స్వరూపం
భావత్కమస్తి హృది సంశ్రితసన్నిధానమ్  ।

దుష్టద్విషధృదయపాటనకృత్యహేతుం
తాం త్వాం నతోఽస్మి నతలోకసుఖప్రదాత్రీమ్   ॥ ౭॥

పత్తిర్ద్యులోకపతివైభవమాదదాతి 
దేవాధిపోఽపి నను పత్త్యనుకారమేతి ।

యత్ప్రోల్లసన్నయనయోగవియోగభావాద్ -

రాజ్ఞీంమహోపపదరమ్యతరాం  నమామి ॥౮॥
రిక్తత్వమాప్య చ ధనేన యదీయభక్తి-
చిన్తామణిం వినిదధాతి హృదబ్జకోశే  ।

నానావిధాభిమతసిద్ధికరం  మనుష్యో
రాజ్ఞీం  నమామి భవవారిధితారిణీం తామ్ ॥౯॥

మర్త్యాః శచీసహచరీకుచకుడ్మలాగ్ర -
స్పర్శోచితం కరసరోజమవాప్నువన్తి ।

యత్పాదయోః సకృదుపాహితపుష్పపూజాస్తాం
శర్మదామనుదినం ప్రణమామి  రాజ్ఞీమ్  ॥ ౧౦॥

డిమ్బోఽపి పూర్వసుకృతామృతసిక్తచిత్తో
ధ్యానస్థయచ్చరణభక్తిసుకల్పవీరుత్  ।

అభ్యేత్యభీష్టఫలసఙ్గ్రహభాజనత్వం 
రాజ్ఞీ తనోతు శుభతన్తుమహర్నింశం సా ॥ ౧౧॥

తాపః ప్రయాతి  విలయం నరకాభిషఙ్గ -
జాతో యదర్చనసుధారససారసేకాత్ ।

జన్తోరబోధకృతదుష్కృతభగ్నమూర్తే
రాజ్ఞీ రిపూన్దలయతాన్మమ  సన్తతం సా ॥ ౧౨॥

మూలచ్ఛిదాకరణకారణమఙ్ఘ్రిపద్మ -
యుగ్మస్మృతేర్భగవతి ప్రభవోఽనుభావః  ।

సంసారపాదపతతేస్తవ దేవి యస్యా
భూయాన్మదీయహృదయాహితసన్నిధిః సా ॥ ౧౩॥

తీవ్రః  ప్రతాప  ఇహ దుఃసహతాం ప్రయాతి

యన్మూర్తిచిన్తననుతిప్రభవాత్ప్రభావాత్   ।
ధన్యస్య కస్యచిదపి క్షితిపాలమౌలే

రాజ్ఞీం  దయారసనిధిం ప్రణమామ్యహం  తామ్ ॥ ౧౪॥
రేణుర్యదఙ్ఘ్రికమలప్రభవః   ప్రయాతి

ప్రేతేశభృత్యనయనాన్ధ్యనిమిత్తభావమ్   ।
చిత్రం  స్వభక్తనయనే భజతేఽఞ్జనత్వం

రాజ్ఞీం  సమస్తరిపునిర్దలనాయ  వన్దే ॥ ౧౫॥
మేఘత్వమీహితపయోధరవృష్టిదానే

యన్మూర్తిరేతి చరణౌ స్మరతాం స్మృతైవ  ।
అస్మాకవైరినివహం  నయతాద్వినాశం

రాజ్ఞీ త్రిలోకజననీ  ఖలు నిర్విలమ్బమ్ ॥ ౧౬॥
కామీ యదీయనయనాఞ్చలపూతదేహో

మన్త్రం  వినౌషధమృతే మణిమన్తరేణ ।
క్షిప్రం  హి సంవననమేణదృశాం కరోతి

రాజ్ఞీ మమాన్తరనురఞ్జతు  వాఞ్ఛితేన ॥ ౧౭॥
సిన్ధోరవాప్య  తటమర్చననామ యస్యా

గీర్వాణదుర్లభసుధారససారమయ్యాః  ।
యోగీ ప్రయాతి  పరిలఙ్ఘ్య  భవాబ్ధిపారం

రాజ్ఞీ సదా శుభతతిం ప్రదదాతు  మహ్యమ్ ॥ ౧౮॥
హాలాహలం స్మ గిరిశో విదధాతి హీనశక్తిం

స్వకణ్ఠగతమఙ్ఘ్రినతః   సురేన్ద్రః  ।
యద్దర్శనామృతభరప్రభవాత్ప్రసాదాద్  -

రాజ్ఞీ వితారయతు సంసృతిసాగరాన్మామ్ ॥ ౧౯॥
సర్పాధిపో భవతి యద్గుణకీర్తనేషు

శక్తో న వాగ్దశశతద్వయసంయుతోఽపి  ।
స్వాత్మీయభక్తజనవాఞ్ఛితదానదక్షా

సా సర్వశత్రుదలనం  విదధాతు రాజ్ఞీ ॥౨౦॥
నశ్యత్యనన్యశరణస్య నరస్య యస్యా

ధ్యానప్రభాపరివృఢోదయసఙ్గమేన   ।

నీహారరాశిరభితో వృజినాభిధానః
సా మఙ్గలం  త్రిజగతాం  విదధాతు రాజ్ఞీ ॥౨౧॥

స్థిత్యా  స్థితిం  కమలజా యదనుగ్రహస్య
వాగ్దేవతా  చ విదధాతి గృహే ముఖే చ ।

మర్త్యస్య తీవ్రతరభక్తిసమన్వితస్య
రాజ్ఞీ దదాతు శుభసన్తతిమాశు మహ్యమ్ ॥౨౨॥

తిర్యగ్గణాదఽహమవైమి   విచారశూన్యం
తం మానవం యదభివన్దనసౌఖ్యలేశమ్  ।

స్వప్నేపి న స్పృశతి జాతు యదీయచిత్తం
రాజ్ఞీ స్వభక్తజనమఙ్గలదాఽస్తు  నిత్యమ్ ॥౨౩॥

మన్త్రం  యదీయమభివాఞ్ఛితదం పఠిత్వా
మర్త్యః ప్రభావసహితః  స్పృహణీయతాయాః ।

పాత్రీభవత్యమరవారవిలాసినీనాం
దుర్వారపాపదలనం విదధాతు రాజ్ఞీ ॥౨౪॥

తీక్ష్ణద్యుతిః  శతసహస్రతనుత్వమేత్య
యత్తేజసా తులయితుం కణమప్యఽశక్తః ।

రాజ్ఞీ తథావిధసవిస్మయదుర్నిరీక్ష్య-
తేజోన్వితా జయతు మఙ్గలకారిణీ  సా ॥౨౫॥

ముక్తా భవన్త్యఽచలపూర్వస్వకర్మమేఘ-

ముక్తాః ప్రలభ్య  యదుపాసనభక్తిశుక్తేః  ।
మధ్యం కదాచిదఽణవో బహులోద్భవాన్తే

కుర్యాచ్ఛుభం నిరుపమం స్వజనస్య రాజ్ఞీ ॥౨॥
రశ్మిః సహస్రకిరణస్య  కరాలపఙ్క-
సంశోషణే హిమకరస్య రుచిర్వికాసే ।

కావ్యోత్పలస్య నను యచ్చరణాబ్జసేవా
రాజ్ఞీం  విపక్షదమనీం ప్రణమామ్యహం  తామ్ ॥౨౭॥

గాయన్తి సర్వధరణీధరకన్దరాసు
నిత్యం సుపర్వహరిణీనయనాసమూహాః ।

క్షేమాయయచ్చరణమద్భుతమన్తహీనం

రాజ్ఞీం  స్మరామి మనసా దురితాపహత్యై  ॥౨౮॥
వృక్షా యదర్చనవిధావుపయోగమీయుః

పుష్పైః  సుగన్ధహృతభృఙ్గకదమ్బకైర్యే    ।
నాకేఽద్య కల్పతరవశ్చ త ఏవ సన్తి

రాజ్ఞీ వపుర్మమ నిషిఞ్చతు భాగ్యవర్షైః  ॥౨౯॥
తా నిష్పతన్తి నరి తత్ర ఖలేకపోత-
న్యాయేన భాగ్యభరభాగిని సిద్ధయోఽష్టౌ  ।

యః సర్వదా భజతి రాజ్ఞి తవాఙ్ఘ్రియుగ్మం
సా త్వం మమార్ద్రకరుణా  భవ సుప్రసన్నా  ॥ ౩౦॥

చామీకరప్రకరమర్థిగణాయ   యస్యాః
ప్రోద్దిశ్య   నామ మనుజో హి దదాతి భక్తః ।

యః స ప్రయాతి  కనకాద్రిగృహాధిపత్యం
రాజ్ఞీ భవత్వఖిలలోకహితా సదైవ  ॥ ౩౧॥

దేవాలయాదపి పరం పదమామనన్తి
కాశ్మీరదేశమమలేక్షణయుగ్మయుక్తాః ।

మూర్త్యన్తరాన్వితయదీయపదారవిన్ద  -
ద్వన్ద్వార్పణాద్భవతు  సా విభవాయ రాజ్ఞీ ॥ ౩౨॥

వీతాన్యవస్తునివహస్పృహయా కృతాయా-

త్పాదాబ్జయోర్జనతయా   భజతాం ప్రణామాః  ।
నాశాయ భావి(౧)జననప్రకరస్య

రాజ్ఞీ కల్యాణమన్తరహితం ప్రదదాతు  మహ్యమ్ ॥ ౩౩॥
మన్యూత్కటభ్రుకుటివక్త్రమవేక్ష్య   యస్యాః

కాలోఽఙ్ఘ్రినమ్రశిరసాం   సహతి స్వరూపమ్ ।
ద్రష్టుం   న దుఃసహగిరీశవిలోచనాగ్న-
ఇశఙ్కాయుతో భవతు మే శుభదాస్తు రాజ్ఞీ ॥ ౩౪॥

Footnote ౧ భవన్తీతి శేషః
నర్నతిం రమ్యకరరఙ్గతలే  నటోయా-

త్పాదాబ్జనమ్రశిరసః   సుభటస్య ఖడ్గః  ।
సఙ్గ్రామనిర్దలితశత్రుజయార్జితశ్రీ   

రాజ్ఞీ కరోతు మదధీనమశేషశర్మ ॥ ౩౫॥
క్షత్రవ్రజోఽతిబలదక్షిణబాహుకోశ  -
అకృష్టాసిమన్దరవిలోడితసఙ్గరాబ్ధిః     ।

లక్ష్మీం పరాం భజతి యచ్చరణప్రసాదా -

ల్లక్ష్మీం  జనాయ భజతే ప్రదదాతు  రాజ్ఞీ ॥ ౩౬॥
గఙ్గాదితీర్థజలపూతశరీరయష్టిర్యః  

పూర్వజన్మని యమాన్నియమాంశ్చ సేవే ।
భావత్కభక్తివిషయం భజతే స ఏవ

దూరీకృతాఖిలభయాం ప్రణమామి  రాజ్ఞీమ్  ॥ ౩౭॥
తిగ్మాంశుమగ్నిమనిలం క్షితిమమ్బు చన్ద్ర -
మాత్మానమభ్రమపి  యత్తనుమామనన్తి ।

రాజ్ఞీం  సమస్తదురితాపహృతిప్రగల్భాం
భర్గాబ్ధినిర్ఝరనదీం    సతతం స్మరామి ॥ ౩౮॥

మీనధ్వజో నను బభూవ యదీయదృష్టి -
పీయూషవృష్టిమధిగమ్య  విలబ్ధజీవః  ।

భూతేశభాలనయనానలదగ్ధదేహో
రాజ్ఞీం  ప్రసాదసుముఖీం  ప్రణమామ్యహం  తామ్ ॥ ౩౯॥

శ్వభ్రం  పరాపతతి దుష్కృతసారణీ యద్-

ధ్యానాచలేన్ద్రపరిణద్ధపురః   ప్రయాణా  ।
రాజ్ఞీం  భజే రవిజకిఙ్కరభీతిభఙ్గ -
దానోద్యతాం హృదయసన్నిహితానుకమ్పామ్ ॥ ౪౦॥

రజ్జుర్విమార్గగతభక్తకరావలమ్బే 
యత్పాదపఙ్కజనతిర్జగతి  ప్రసిద్ధా  ।

రాజ్ఞీమపారతరదుష్కృతకక్ష్యభార -
దాహే దవానలశిఖాం ప్రణమామి  నిత్యమ్ ॥ ౪౧॥

తాం హేలయైవ  గతిమేతి యదఙ్ఘ్రినమ్రః 
పత్యుః పతేన్మఖలిహామపి నేత్రమార్గమ్   ।

స్వప్నే నయా కఠినపాపతమోవినాశ-
నిత్యోదితార్యమరుచిం ప్రణమామి  రాజ్ఞీమ్  ॥ ౪౨॥

ప్రాణో  న కర్కశకృతాన్తధృతావలేప-
పాశోరగేన్ద్రకవలత్వముపైతి   జన్తోః ।

యద్భక్తితార్క్షతనుసంశ్రితమానసస్య 
రాజ్ఞీ ముదం వితనుయాత్స్వజనస్య తూర్ణమ్  ॥ ౪౩॥

పఙ్గుర్గృహాఙ్గణగతః    పవనోఽన్తరాయ-

నామాయదఙ్ఘ్రియుగనమ్రతనోర్నరస్య   ।
కీనాశలోకదలనోద్యమదక్షశక్తిం

రాజ్ఞీమనన్తకరుణాబ్ధిముపాస్మహే   తామ్ ॥ ౪౪॥
నానాకృతిర్విలయమేతి భవాభిధానో

యక్షో యదఙ్ఘ్రినతిభాస్కరభానుయోగాత్  ।
మర్త్యస్య శ్రద్ధమనసః   సతతం స్మరామి

తస్యాఽహం పదసరోజరజాంసి రాజ్ఞ్యాః  ॥ ౪౫॥
తారాధిపద్యుతిరనారతశోకకోక-
సంయోగనాశనవిధౌ స్మృతిరస్తి యస్యాః ।

పాపక్షయాయ నిజమూర్ధ్ని  కరోమ్యహం
తద్రాజ్ఞీపదామ్బుజయుగోత్థితరేణుపుఞ్జమ్     ॥ ౪౬॥

నౌర్దీర్ఘదుర్గతిసరస్తరణోన్ముఖానాం  
యత్పాదపఙ్కజయుగప్రణతిర్నరాణామ్  ।

కశ్మీరపణ్డితమనోరచితప్రతిష్ఠాం  
వాగ్దేవతాతనుముపైమ్యహమాశు   రాజ్ఞీమ్  ॥ ౪౭॥

మిథ్యా వ్యయం పరితనోతి ధనస్య మూఢో
యజ్ఞక్రియావితరణచ్ఛలయుక్తచేతాః   ।

సత్యాం యదఙ్ఘ్రివినతౌ  శుభకామదాయాం
రాజ్ఞీపదాబ్జయుగలం   శరణం శ్రయామి  ॥ ౪౮॥

భాగీరథీసలిలసన్తతిరుగ్రరూపాం
తాపప్రభూతిమపి యాం గ్రసితుం  న శక్తా ।

తాం హేలయా గ్లపయతి  స్మృతిరేవ యస్యా
రాజ్ఞీ మహాదురితభారమఽపాకరోతు ॥ ౪౯॥

గణ్డస్థలాని   సుదృశాం త్రిదివాలయానాం

వశ్యాన్యవశ్యమచిరేణ కరోతి యస్యాః ।
పాదస్మృతిర్హి నిజభక్తనఖక్షతానాం

మథ్నాత్వఽమన్దదురితాని  మమాశు రాజ్ఞీ ॥ ౫౦॥
వన్దారులోకనిలయేషు  కరోతి పద్మా-
వాహద్విపో హి వసతిం స్థిరతాం  గృహీత్వా ।

యత్పాదపఙ్కజయుగోత్థితరేణుపుఞ్జ  -

యోగాద్ధితం  త్రిజగతాం  ప్రతనోతు  రాజ్ఞీ ॥ ౫౧॥
పుష్ణాతి  వైభవమపాకురుతే  విపత్తిం

దుఃఖాని హన్తి వృజినం హరతి స్మృతాయా ।
పాదామ్బుజన్మయుగలాగ్రత  ఏవ రాజ్ఞ్యా

ఆధారహీనతరదణ్డనిభం  పతామి ॥ ౫౨॥
షడ్భిర్ముఖైర్గజముఖాస్యకృతానుచర్యైః  

స్తౌతీక్ష్యతే చ నయనప్రకరైః   కుమారః ।
యాం ద్వాదశార్కవపుషీం ధృతసప్తలోక-
రక్షాం నివారయతు భక్తభయాని రాజ్ఞీ ॥ ౫౩॥

పథ్యం భిషగ్భిరనధీతచరం సమస్తై -
ర్దూరం  మహౌషధిగణాచ్చ యదఙ్ఘ్రిసేవా  ।

దుర్వారరోగగురుభారజుషాం జనానాం
రాజ్ఞీ వినాశయతు భక్తజనామయం సా ॥ ౫౪॥

రమ్భాముఖం భవతి నైవ  సుఖాయ జన్తో-
ర్యద్భక్తినాకవనితాబహుభోగభాజః  ।

సుదుష్టపూర్వజననాన్తరసఞ్చితాని
రాజ్ఞీ విచూర్ణయతు  మే దురితాని నిత్యమ్ ॥ ౫౫॥

మాన్యం పదం సముపయాతి స వన్దివక్త్ర  -
సత్స్థావరావనిసమర్పితకీర్తిబీజః  ।

యోనిత్యమర్చతి తవాఙ్ఘ్రిమనన్యకర్మా
హేరాజ్ఞి మాతరఽశుభాత్పరిపాహి సా మామ్ ॥ ౫౬॥

అర్థాన్ప్రకాశయతి  దీపశిఖేవ దీప్రా
యా ధ్యాయినాం దహతి పాపపతఙ్గపఙ్క్తిమ్   ।

ధ్యానాభిధం కిరతి కజ్జలజాలమక్ష్ణో  -

రంహో హినస్తు మమ సా ప్రణతస్య  రాజ్ఞీ ॥ ౫౭॥
రాజ్ఞాం  శిరో లుఠతి పాదతలాఽఽనుతానాం

విశ్వమ్భరేశశిరసాం విలసత్కిరీటమ్ ।
పాదే యదీయచరణస్మరణాయుషస్తాం

రాజ్ఞీ భయాపహృతయే ప్రణమామి  నిత్యమ్ ॥ ౫౮॥
నో యస్మిన్పఠితే మనోఽర్హతి  నృణామాతఙ్కశఙ్కాఙ్కనం

గుప్తాద్గుప్తతరామిహాశయదిశం   నో దోషరాశిః స్పృశేత్ ।
యుక్తిః సిన్ధుసుతావశీకృతివిధౌ  హేతుర్వచోదేవతాప్రాప్తౌ

పణ్డితకృష్ణకేన   స మహారాజ్ఞ్యాః  స్తవో  నిర్మితః ॥ ౫౯॥
ఇతి శ్రీపణ్డితకృష్ణకవిరచితః    శ్రీమహారాజ్ఞీస్తవః    సమ్పూర్ణః  ।

